


Bazen behin, kaxa batean bizi zen Violeta izeneko 
neska bat. Kaxak, kanpotik lau pareta eta bi tapaki 
(zerukoa, eta zorukoa) izanagatik, askoz ere 
konplexuagoa zen barrenetik. Ehundaka bidexkak 
osatzen zuten kaxaren barrualdea; elkar zeharkatu, 
elkar kateatu egiten zuten bide ugariek. Denak ere, 
estuak ziren, zabaleran eta altueran. Denak ere, 
estuak eta zuzenak. Ezinbestean lotzen zitzaizkion 
elkarri. Labirinto estu eta zuzen batean bizi zen Vio-
leta, logikoki.

Labirintoko bide amaigabeetan igarotzen zituen 
bere eguneko orduak, helmuga desiratua noiz iritsi-
ko. Bidexka baten amaiera iritsi, eta hurrengorako 
izkina zen topatzen zuena.

Bazen, beste kaxa labirintoko batzuetan bizi zen 
neska eta mutilik. Kaxa batetik bestera "kaixo", 
"ongi izan" eta bestelako hitz solteez izaten zuten 
elkarren berri. Ez zuten denborarik bestelakoeta-
rako. Eurak ere, inoiz ukitzerik lortu ez zuten 
helmuga horren xerka bizi ziren, larritasun larriki 
larrigarri bati ihes egin nahian, larri bezain aiherga.

 Egun batez, frenetikotasun horrek, denek bilatzen 
zuten horretan hausnartzera eraman zuen Violeta. 
Zer zen, bada, horrenbeste ezinegon sortzen zien 
motiboa? Buelta bueltaka aritu zen denbora luzez. 

LABIRINTO BAT KAXA BATEAN Hala ere, ez zuen motiboa aurkitzerik lortu. Horren 
ordez, baina, arreta denbora guzti horretan faltan 
izan zuenarengan jartzea erabaki zuen. Harrigarri-
ki, honen erantzuna begi klixkada baten denbora 
tartean eman zuen: denbora. Denbora falta izan 
zitzaion. Izan ere, esku artean zuen denbora, bilake-
ta antzu horretan eman zuen.

Hala, denbora berreskuratu ez, baina aurretik izan 
zezakeena ahal bezainbeste profitatzeko saiakeran, 
bidezkoena horrenbeste urtez bere bizitoki, babes-
leku, eta era berean, kartzela izan zen hori suntsit-
zea zela pentsatu zuen. Ezin argiago sentitu zuenez, 
takum, takum, takatakrum! bere bizitoki ohia pus-
katu zuen. Listo, akabatu zuen bere patu madarika-
tua. Orain bazuen, horrenbeste falta izan zitzaion 
denbora. Askatuta behar zuen sentitu; horren 
ordez, baina, hutsune handi, sakon bat sentitzen 
zuen bere barrenean. Gainera, are handiagoa egiten 
zuen hutsunea, berak errauts bihurtuta, jadanik ez 
zen bizitokiak.

Jadanik bazuen denborari falta zitzaionaren 
inguruan pentsatzen hasi zen orduan... denbora 
hori betetzeko ibilbide berriak behar zituen. Denbo-
ra ez baitzen ezer, bidean ematen ez bazen. Gauza 
bat argi zuen; ordutik aurrera, larritasun larriki 
larrigarri horretatik urrun, belarri atzeetan kiliki-
liak sortuko zizkioten kontuetan emango zuen den-
bora, ordura arte asmatu gabeko ibilbideak egiten 
ahalegintzen.

Eta kontatu bazan edo ez bazan, 
konta dadila norberaren kaxan, 
eta irten dadila 
bidexka ugaritara ematen duen 
denboraren plazan!

